
Daioni Duw
- Exodus 16: 1-30.

Casglodd rhai Israeliaid y bwyd roedd Duw wedi ei roi iddyn nhw, yn eu ffordd nhw, ac nid yn y ffordd roedd Duw wedi dweud wrthyn nhw. Gadewch i ni feddwl am ychydig am y Duw yma.

Sut fasech chi‘n ymateb tasai rhywrai rydych chi wedi eu hachub rhag perygl a bywyd o orthrwm a thlodi yn dechrau cwyno amdanoch chi?

Rhoi pryd o dafod iddyn nhw, siwr o fod, neu bwdu.  Beth fyddech chi wedi ei wneud tasai’r bobl yma ddim wedi gwneud beth ddwedoch chi wrthyn nhw am ei wneud?  Dweud “Wel, dyna ni, eu bai nhw yw e.”? Beth wnaeth Duw?  Ymweld â nhw yn ei ogoniant, a bod yn ffyddlon iddyn nhw.

Mae e wedi ymweld â ni yn ei ogoniant hefyd drwy anfon Iesu Grist i farw dros bobl sy’n ei anwybyddu, ac sy’n anwybyddu’r ffordd mae e eisiau iddyn nhw fyw.  Mae e’n ffyddlon fodd bynnag, ac eisiau i ni ddod ato yn Iesu Grist a bod yn ufudd iddo fel y gall ein bendithio.

Gweddïwn,

Arglwydd, diolch i ti am dy ffyddlondeb a’th haelioni i ni pan nad ydyn ni’n ei haeddu. Helpa ni i fod yn ffyddlon ac ufudd i ti.  Amen

Bethan Teify

